
					ఈ పుట ఆమోదించబడ్డది
కరట- వాడు కుఱ్ఱవాడు- వాణ్ణెందుకు చెడగొడతావు? ఆశిష్యరికం యేదో వాడి తరఫునా, నాతరఫునాకూడా నేనే చేస్తాను. చాతనైతే చక్రంఅడ్డెయి.       

మధు- "గురువూ శిష్యుడాయె శిష్యుడూ గురువాయె" మీరు శిష్యులు కావాలంటే యిస్కూలు జీతం యిచ్చుకోవాలి.       

కరట- పిల్లికి చెలగాటం; యలక్కి ప్రాణపోకటా!       

మధు- మీరా యలక?       

కరట- అవును.       

మధు- మీరు యలకకారు, పందికొక్కులు, మీశిష్యుడు యలక.       

కరట- పోనీ- వాణ్ణయినా కాపాడు.       

మధు- అదే ఆలోచిస్తున్నాను.       

కరట- బుద్ధీ బుద్ధీ కలిస్తే రాపాడుతుంది. నీ ఆలోచన యేదో కొంచం చెబితివట్టాయనా నా ఆలోచనకూడా చెబుతాను. కలబోసుకుందాం.       

మధు- మీ ఆలోచన ముందుచెప్పండి.       

కరట- మరేమీలేదు నేపుచ్చుకున్న పజ్యండువొందల రూపాయల నోట్లూ, ఆకంటా, పోస్టుద్వారా భీమాచేసి గుంటూరు శాస్తుల్లుపేరట, లుబ్ధావధాన్లుకి పంపిస్తాను. దాంతోటి కూనీకేసు నిజంకాదని సౌజన్యారావు పంతులుగారు పోల్చుకుంటారు. ఆపైని దైవాధీనం!       

మధు- మీకు కంటె యలా వొస్తుంది?       

కరట- నువ్వు అనుగ్రహిస్తేను.       

మధు- (ముక్కుమీద వేలువుంచుకుని) చిత్రం! బ్రాహ్మలు యంతకైనా తగుదురు.       

కరట- యేవిఁ అలా అంటున్నావు?       

మధు- నాకంటె తిరిగీ నేను కళ్లచూడడం యెలాగ?       

కరట- సౌజన్యారావు పంతులుగారు నీవస్తువ నీకు యిచ్చేస్తారు. ఆయన బహున్యాయమైన మనిషి.       

మధు- అంత మంచివాడా?       

కరట- అందుకు సందేహవేఁమిటి?       

మధు- యెంత మంచివాడు?       

కరట- అంత మంచిమనిషి మరి లోకంలోలేడు.       

మధు- ఆయన్ని నాకు చూడాలనుంది. తీసికెళ్తారా?       

కరట- నా ఆబోరుంటుందా? ఆయన సానివాళ్లని చూడరు.

మధు- ఆంటీ నాచ్చి కాబోలు?       

కరట- యింగిలీషు చదువుకున్నవాళ్లకి కొందరికి పట్టుకుంది యీ చాదస్తం! అయినా అందులోనూ దేశకాలాలనుబట్టి, రకరకాలు లేకపోవడంలేదు.       

మధు- సౌజన్యారావు పంతులుగారిది యేరకం? గిరీశంగారిది యేరకం?

		 ఈ పేజీలో చివరి మార్పు 8 అక్టోబరు 2018న 05:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

